Antur yr Actau


“Croeso.  Welcome. Soyez le bienvenu!”
Actau pennod 28, adnod 1- 10
Dw i newydd ddod yn ôl o’r pentref, ac wedi prynu copi o’r Big Issue gan ferch ifanc oedd prin yn gallu siarad Saesneg, ac yn amlwg yn ymfudwraig o Ddwyrain Ewrop.  Cefais fy nghyffwrdd achos bod hi mor ddiolchgar i mi am brynu copi ganddi (diolchodd i mi am yr ail waith wrth i mi basio heibio ar fy ffordd yn ôl!)  Dw i’n gwybod am y problemau a’r anghydweld sy heddiw ar bwnc mewnfudwyr, ond dw i’n falch mod i wedi gwneud rhywbeth bach i helpu’r ferch yna, a’n bod ni wedi cyfnewid gwên a chyfarchiad.

Croeso gafodd Paul a’i gyd-deithwyr wedi’r llongddrylliad wrth iddyn nhw lanio ar ynys Malta.  A dweud y gwir mae Luc yn dotio at y croeso a’r caredigrwydd.  Ond mae’n siŵr fod yr ynyswyr yn meddwl (ac yn poeni!) yn dawel bach pwy oedd y bobl yma  – ac yn enwedig pan gafodd Paul ei frathu gan neidr.  Fel mae pobl heddiw yn dweud bod pobl hefo llygaid agos at ei gilydd, neu dalcen isel yn bobl na allwn eu trystio, roedd pobl yng nghyfnod Paul yn meddwl bod y dduwies Cyfiawnder yn mynd ar ôl pobl oedd yn llwyddo i ddianc o afael y gyfraith ac yn cosbi’r drwgweithredwyr ei hun.  Roedden nhw’n meddwl mai cosb y dduwies oedd brathiad y neidr.  Ac wrth gwrs, roedden nhw’n siŵr o feddwl y gwaethaf – bod Paul yn llofrudd!   Am ddyddiau buon nhw’n disgwyl i wenwyn y neidr wneud i Paul chwyddo, neu ei ladd, ond digwyddodd dim byd.  Felly dyma symud i’r pegwn arall – mae’n rhaid bod Paul yn dduw, syniad sy’n cael ei gadarnhau pan mae Paul yn iacháu tad Poblius trwy weddi.

Mae perygl i ni neidio i gasgliadau am bobl.  Dyna sy’n digwydd pan mae pob mewnfudwr yn cael ei ddosbarthu fel scrounger neu dwyllwr.  Doedd gan Paul a’i gyd-deithwyr ddim byd ar ôl y llongddrylliad. Roedden nhw wedi colli’r cwbl ac yn oer.  Mae hynny’n wir am lawer iawn o’r bobl sy’n dod i’r wlad yma  i geisio lloches a bywyd gwell.  Maen nhw wedi colli’r cwbl oherwydd rhyfel, newyn, ac erledigaeth.
Beth am fod yn debyg i bobl Malta!

